
SUG‘URTA KOMPANIYALARI MOLIYAVIY 
XAVFSIZLIGINI TA’MINLASHDA XORIJ 
TAJRIBASIDAN SAMARALI FOYDALANISH 
YO‘LLARI

Nosirov Jasur Tursunpulotovich
Toshkent davlat iqtisodiyot universiteti mustaqil izlanuvchisi, PhD., dotsent,
ORCID: 0000-0003-4988-4225

Annotatsiya. Mazkur tadqiqotda sug‘urta kompaniyalarida moliyaviy xavfsizlikni taʼminlashda monitoring tizimining 
ahamiyati hamda uning amaliy mexanizmlari tahlil qilingan. Xususan, moliyaviy ko‘rsatkichlarni tizimli kuzatish, risklarni 
baholash va strategik qarorlar qabul qilishda ishonchli maʼlumotlar bazasini shakllantirish masalalari yoritilgan. Tadqiqotda 
AQSH amaliyoti, jumladan, Risk-Based Capital (RBC) tizimi asosida kapital yetarliligini baholash usuli keng tahlil qilinib, 
uning afzallik va cheklovlari asoslab berilgan. Shuningdek, sug‘urta kompaniyalarining moliyaviy barqarorligini taʼminlashda 
investitsiya faoliyati, likvidlik va institutsional omillarning o‘rni ko‘rsatilgan. Tadqiqot natijalari sug‘urta kompaniyalarida 
moliyaviy xavfsizlik monitoringini takomillashtirish va uni milliy amaliyotga moslashtirish bo‘yicha ilmiy-amaliy tavsiyalar 
ishlab chiqish imkonini beradi.

Kalit soʻzlar: moliyaviy xavfsizlik, sug‘urta kompaniyalari, monitoring tizimi, Risk-Based Capital (RBC), kapital yetarliligi, 
moliyaviy barqarorlik, risklarni boshqarish, investitsiya faoliyati, likvidlik, sug‘urta bozori.
Abstract. This study analyzes the importance of the monitoring system and its practical mechanisms in ensuring the 
financial security of insurance companies. In particular, the issues of systematic monitoring of financial indicators, risk 
assessment, and the formation of a reliable information base for strategic decision-making are highlighted. The study 
extensively examines the practice of the United States, including the method of assessing capital adequacy based on the 
Risk-Based Capital (RBC) system, and substantiates its advantages and limitations. In addition, the role of investment 
activities, liquidity, and institutional factors in ensuring the financial stability of insurance companies is demonstrated. The 
results of the study provide an opportunity to develop scientific and practical recommendations for improving financial 
security monitoring in insurance companies and adapting it to national practice.

Key words: financial security, insurance companies, monitoring system, Risk-Based Capital (RBC), capital adequacy, 
financial stability, risk management, investment activity, liquidity, insurance market.
Аннотация. В данном исследовании проанализированы значение системы мониторинга и её практические 
механизмы в обеспечении финансовой безопасности страховых компаний. В частности, рассмотрены вопросы 
систематического наблюдения за финансовыми показателями, оценки рисков и формирования надежной 
информационной базы для принятия стратегических решений. В исследовании подробно проанализирован 
опыт США, включая метод оценки достаточности капитала на основе системы Risk-Based Capital (RBC), а 
также обоснованы его преимущества и ограничения. Кроме того, показана роль инвестиционной деятельности, 
ликвидности и институциональных факторов в обеспечении финансовой устойчивости страховых компаний. 
Результаты исследования позволяют разработать научно-практические рекомендации по совершенствованию 
мониторинга финансовой безопасности страховых компаний и его адаптации к национальной практике.

Ключевые слова: финансовая безопасность, страховые компании, система мониторинга, Risk-Based Capital 
(RBC), достаточность капитала, финансовая устойчивость, управление рисками, инвестиционная деятельность, 
ликвидность, страховой рынок.

K I R I S H
Sug‘urta bozori zamonaviy moliyaviy tizimning ajralmas tarkibiy qismi bo‘lib, u iqtisodiyotda risklarni qayta 

taqsimlash, investitsion resurslarni shakllantirish hamda ijtimoiy-iqtisodiy barqarorlikni ta’minlashda muhim 

rol o‘ynaydi. Ayniqsa, global moliyaviy integratsiya, raqamli transformatsiya va risklarning murakkablashuvi 
sharoitida sug‘urta kompaniyalarining barqaror faoliyat yuritishi nafaqat ularning o‘z manfaatlari, balki butun 
moliyaviy tizim xavfsizligi nuqtai nazaridan ham dolzarb ahamiyat kasb etadi. Shu bois, sug‘urta kompaniyasi 
moliyaviy xavfsizligini ta’minlash masalasi ilmiy va amaliy jihatdan ustuvor yo‘nalishlardan biri sifatida 
qaralmoqda.

Xalqaro amaliyotda sugʻurta kompaniyalari moliyaviy xavfsizligini ta’minlash amaliyotining tahlili shuni 
ko‘rsatadiki, moliyaviy xavfsizlikni ta’minlashning muhim omillaridan biri moliyaviy xavfsizlik monitoringini 
samarali tashkil etish hisoblanadi. Sugʻurta kompaniyalari moliyaviy xavfsizligi monitoringi zamonaviy korporativ 
boshqaruvning yangi shakllanayotgan funksiyalaridan biri, desak ham bo‘ladi.

M A V Z U G A  O I D  A D A B I Y O T L A R  S H A R H I
Xalqaro ilmiy manbalarda esa moliyaviy vositachilik va risklarni boshqarish masalalari keng yoritilgan. 

Jumladan, F. Allen va D. Gale moliyaviy vositachilar faoliyatining bozor barqarorligiga ta’sirini asoslab, sug‘urta 
kompaniyalari faoliyatini umumiy moliyaviy tizim barqarorligi bilan bog‘laydi. D. Babbel va C. Merrill foiz 
stavkalariga sezgir moliyaviy instrumentlarni baholash orqali sug‘urta kompaniyalari aktivlari va majburiyatlarini 
boshqarishning muhimligini ko‘rsatadi. M. Power esa zamonaviy iqtisodiyotda risk-menejmentning institutsional 
kengayishini tahlil qilib, barcha sohalarda, jumladan, sug‘urtada ham risklarni tizimli boshqarish zarurligini 
ta’kidlaydi.

Sug‘urta bozorini tartibga solish va xulq-atvor iqtisodiyoti nuqtai nazaridan K. Froehlich hamda J. Grace va 
R. Klein ishlari alohida ahamiyatga ega bo‘lib, ular sug‘urta xizmatlari iste’molchilari qarorlariga ta’sir etuvchi 
omillar va davlat nazorati mexanizmlarini yoritadi. MDH mamlakatlari olimlari (Grachyov, Sivolapov, Kanatova, 
Seydakhmetov, Ivanova, Petrov) esa sug‘urta kompaniyalari moliyaviy barqarorligini ta’minlashda kapital 
yetarliligi, likvidlik va risklarni diversifikatsiya qilish masalalariga urg‘u beradi.

O‘zbekistonlik olimlar, xususan, X.M. Shennaev tadqiqotlarida milliy sug‘urta bozorining rivojlanish 
xususiyatlari, moliyaviy barqarorlikni ta’minlash omillari va institutsional muammolar chuqur tahlil qilingan. 
So‘nggi yillardagi tadqiqotlarda (Nosirov, Hamdamov, Nurmuratov) esa moliyaviy barqarorlikka ta’sir etuvchi 
omillarni kompleks boshqarish, korporativ moliyaviy menejment va makroiqtisodiy barqarorlik o‘rtasidagi 
bog‘liqlik yanada rivojlantirilgan. Umuman olganda, mavjud adabiyotlar sug‘urta kompaniyalari moliyaviy 
xavfsizligini ta’minlashda integratsiyalashgan, riskka yo‘naltirilgan yondashuv zarurligini tasdiqlaydi.

T A D Q I Q O T  M E T O D O L O G I YA S I
Ushbu tadqiqotda sug‘urta kompaniyalari moliyaviy xavfsizligini baholash uchun tizimli yondashuv, 

taqqoslama tahlil, induksiya va deduksiya usullaridan foydalanildi. Ilmiy manbalar kontent-tahlil qilinib, nazariy 
xulosalar umumlashtirildi. Shuningdek, moliyaviy barqarorlik ko‘rsatkichlari asosida analitik baholash usullari 
qo‘llanildi hamda risklarni aniqlash va ularni boshqarish mexanizmlari modellashtirildi.

T A H L I L  V A  N A T I J A L A R
Moliyaviy xavfsizlik monitoringining samarali tashkil etilishi sugʻurta kompaniyalari moliyaviy 

koʻrsatkichlarining oʻzgarish tendensiyasini kuzatish imkoniyatini yaratish bilan birga, strategik qarorlarni qabul 
qilishda ma’lumotlarning ishonchliligi, tizimliligi va oʻz vaqtida taqdim etilishini ta’minlash; boshqaruv qarorlarini 
oʻz vaqtida asoslash uchun tezkor tahlilni amalga oshirish; moliyaviy rejalashtirishga doir sifatli ma’lumotlarni 
olish; bankrotlik holatlarini oldindan aniqlash hamda sugʻurta kompaniyalari moliyaviy holatini mustahkamlashga 
qaratilgan moliyaviy sogʻlomlashtirishga doir chora-tadbirlar ishlab chiqish imkoniyatini yaratadi.

Biz tomondan sugʻurta kompaniyalarida moliyaviy xavfsizlik monitoringi mexanizmini tashkil etish 
jarayonida koʻplab davlatlarning tajribalarini oʻrganish barobarida asosiy e’tiborni ushbu amaliyot boʻyicha koʻp 
yillik tajribaga ega AQSH tajribalarini oʻrganishga harakat qildik.

AQSH nafaqat sugʻurta kompaniyalari moliyaviy xavfsizligi monitoringini tashkil etish, balki moliyaviy 
xavfsizlikni baholashga doir koʻplab uslubiy yondashuvlarni ishlab chiqqan davlat hisoblanadi. Aynan 
amerikaliklar sugʻurtani fuqarolarning kundalik hayotiga eng chuqur va keng joriy qilganligidan tashqari, sugʻurta 
qiluvchining oʻz kapitali yetarliligini baholash borasida moliyaviy hisobotning xalqaro standartlari singari mustaqil 
tizimini ishlab chiqqanlar. Mazkur uslubiyatning asosiy mohiyati xususiy kapitalning real miqdorini kompaniya 
amaliyotida foydalaniladigan ayrim normativ me’yorlar bilan solishtirish orqali uni tarkibiy baholashga asoslanadi 
hamda bugungi kunda moliyaviy risklarni baholash borasida qoʻllaniladigan tizim Yevropada qoʻllanayotgan 
tizimdan farq qiladi.

1-rasm. Sugʻurta kompaniyalari moliyaviy xavfsizligini monitoringini amalga oshirish tartibi

Xususiy kapitalning amaldagi (joriy) qiymati (RBC – Risk Based Capital) ko‘rsatkichini hisoblashda 
kompaniyalar amaliyotida uchrashi mumkin bo‘lgan asosiy risklarning har bir turi e’tiborga olinadi: aktivlar 
qiymatining o‘zgarish riski, sug‘urta riski, daromadlilik me’yori o‘zgarishi riski va tadbirkorlik riski. O‘z navbatida, 
ta’kidlash lozimki, moliyaviy xavfsizlikni ta’minlashga ayrim bilvosita ta’sir etuvchi quyidagi omillar hisobga 
olinmaydi: xodimlarning malakasi, kompaniyaning tashqi muhit o‘zgarishlariga moslashish imkoniyatlari, 
kelajakdagi strategiyalar, aksiyadorlar va mulkdorlar ishonchliligi, kompaniya uchun kapital bozorining ochiqligi, 
zaxiralar yetarliligi, sug‘urta qiluvchining axborot infratuzilmasi samaradorligi, kompaniya tasarrufida bo‘lgan 
ko‘chmas mulk sifati e’tiborga olinmaydi. Umuman olganda, RBCni aniqlash formulasi quyidagicha ko‘rinishga 
ega:

Bu yerda: S0 – kompaniya shoʻ’ba tashkilotlarida aktivlar qiymatining o‘zgarish riski; S4a – biznes riski; 
C1o – boshqa aktivlar turlari bo‘yicha aktivlar qiymatining o‘zgarish riski; S3a – daromadlilikning kamayish riski; 
C1cs – boshqa (shoʻ’ba bo‘lmagan) kompaniyalar oddiy aksiyalari bo‘yicha aktivlar qiymati va ularning faoliyati 
sug‘urta bilan bog‘liq bo‘lmagan shoʻ’ba tashkilotlar aksiyalari qiymatining o‘zgarish riski; S2 – sug‘urta riski; 
S2b – hayotni sug‘urta qilish jarayonidagi kredit riski; S2s – bozor riski; S4b – hayotni sug‘urtalash bilan bog‘liq 
boshqaruv xarajatlari riski.

Tahlil jarayonida hisoblangan RBC ko‘rsatkichi TAS (Total Adjusted Capital – kapitalning normativ darajasi) 
qiymati bilan taqqoslanadi:

TAC = TOE + ABV + 0,5 × DP + STL
Bu yerda: TOE – ustav kapitali va qoʻshimcha kapital; ABV – aktivlar qiymatining o‘zgarish zaxirasi; DP – 

dividend to‘lovlari bo‘yicha majburiyatlar; STL – qisqa muddatli majburiyatlar miqdori.

TAS va RBC ko‘rsatkichlari aniqlangandan keyin ularning qiymati o‘zaro taqqoslanadi, shundan so‘ng 
tartibga soluvchi va nazorat organlari sug‘urta qiluvchi bilan bog‘liq qaror qabul qiladi. O‘zaro nisbat normativlari 
va boshqaruv-nazorat tashkilotlarining mos keluvchi qarorlarini quyidagi jadval ma’lumotlari orqali keltirish 
mumkin (1-jadval).

1-jadval. Sugʻurta kompaniyalari kapitalining haqiqiy va me’yoriy darajasi nisbatining normativ qiymatlari
Tartibga solish darajasi TAS/RBC ning nisbati Amalga oshiriladigan chora-tadbirlar

Kompaniya 150%-200%
Kompaniya kapital amaldagi darajasi hisob-kitobini nazorat 
organlariga topshiradi. Shundan keyin nazorat vakillari 
uning miqdori mosligi boʻyicha qaror qabul qiladi

Tartibga soluvchi organlar 100%-150%

Kompaniya kapital amaldagi darajasi hisob-kitobini nazorat 
organlariga topshiradi. Nazorat vakillari qanday tuzatish 
kiritish harakatlari amalga oshirilishi haqida qaror qabul 
qiladi

Ishonch asosida boshqaruv 70%-100%
Nazorat organlari kreditorlar va sugʻurta qiluvchilarning 
manfaatlarini himoya qilish uchun mustaqil ravishda zarur 
harakatlari amalga oshiradi

Majburiy nazorat ˂ 70% Nazorat organlari kompaniyaga bevosita nazorat oʻrnatish 
huquqiga ega (toʻgʻridan-toʻgʻri boshqarish yoki tugatish)

Tahlil jarayonlarida xulosaga keldikki, sug‘urta qiluvchining o‘z kapitali etarlilik darajasini baholashda AQSh 
tizimining afzalliklari sifatida 2000 ta aniq ko‘rsatkichlar asosida muhim koeffitsiyentlar olinganligi hisoblanadi. 
Ulardan foydalanish nafaqat avvalgi tahlil davrlarida to‘lovga qobiliyat va moliyaviy xavfsizlik bilan bog‘liq 
muammolarga doir xulosa va takliflarni shakllantirish, balki kelajakda yuzaga kelishi mumkin bo‘lgan bankrotlik 
ehtimolligi va boshqa muammolarni oldindan prognoz qilish imkonini beradi.

Sug‘urta kompaniyalarining moliyaviy xavfsizligini ta’minlash masalasi zamonaviy moliya tizimida ustuvor 
yo‘nalishlardan biri hisoblanadi. Xususan, sug‘urta qiluvchilarning to‘lov qobiliyatini baholashda qo‘llaniladigan 
Risk-Based Capital (RBC) tizimi xalqaro amaliyotda eng ishonchli vositalardan biri sifatida e’tirof etiladi. Mazkur 
yondashuv kompaniyaning kapital yetarliligini risk darajasi bilan uzviy bog‘liq holda baholash imkonini beradi. 
Shu bilan birga, RBC metodologiyasining murakkabligi ham uning asosiy cheklovlaridan biri hisoblanadi. 
Chunki ushbu ko‘rsatkichni shakllantirish ko‘p bosqichli hisob-kitoblar, keng qamrovli statistik ma’lumotlar 
hamda ayrim hollarda yopiq axborotlarga tayanishni talab etadi. Bu esa sug‘urta kompaniyalarida moliyaviy 
xavfsizlikni baholash tizimini amaliyotga joriy etishda tarmoq xususiyatlari, makroiqtisodiy muhit va bozor 
rivojlanish darajasini hisobga olish zarurligini ko‘rsatadi.

Umuman olganda, sug‘urta kompaniyalarida moliyaviy xavfsizlikni ta’minlash moliyaviy xavfsizlikni 
shakllantirish bilan chambarchas bog‘liqdir. Xalqaro tajribalar shuni ko‘rsatadiki, ushbu jarayon bir qator muhim 
omillar orqali amalga oshiriladi. Jumladan, yuqori darajadagi ishonchlilikni ta’minlash, sug‘urta kompaniyasining 
moliyaviy mustahkamligini saqlash, to‘lovlar bo‘yicha majburiyatlarni o‘z vaqtida bajarish, investitsiya 
imkoniyatlaridan samarali foydalanish, moliyaviy vositachilik jarayonining uzluksiz ishlashi, barqaror sug‘urta 
bozorini shakllantirish hamda umumiy moliyaviy tizimning tashqi zarbalarga bardoshliligini oshirish asosiy 
yo‘nalishlar hisoblanadi.

Sug‘urta kompaniyalari moliyaviy tizimda muhim institutsional subyekt sifatida alohida o‘rin egallaydi. 
Birinchidan, ular moliya bozorlarining yirik institutsional investorlaridan biri bo‘lib, investitsiya faoliyati orqali 
kapital bozorining rivojlanishiga bevosita ta’sir ko‘rsatadi. Ikkinchidan, sug‘urta kompaniyalari banklar va boshqa 
moliyaviy institutlar bilan uzviy aloqada faoliyat yuritadi, shu sababli ularning moliyaviy holatidagi o‘zgarishlar 
butun moliya tizimiga zanjirli ta’sir ko‘rsatishi mumkin. Uchinchidan, ular xo‘jalik yurituvchi subyektlar va 
aholining risklarini sug‘urtalash orqali iqtisodiyotda moliyaviy xavfsizlikni ta’minlashda muhim rol o‘ynaydi.

Shu bilan birga, sug‘urta kompaniyalarining investitsiya faoliyati ham moliyaviy xavfsizlikning muhim 
tarkibiy qismi hisoblanadi. Ular odatda uzoq muddatli investitsiyalarni amalga oshirganligi sababli moliya 
bozorlarida barqarorlashtiruvchi rol o‘ynaydi. Biroq, ayrim holatlarda moliyaviy aktivlar qiymatining pasayishi 
kompaniyalarni majburiy sotuvlarga olib kelishi va bu orqali zarar ko‘rish xavfini yuzaga keltiradi. Shu sababli 
regulyatorlar tomonidan investitsiya faoliyatiga nisbatan ma’lum cheklovlar joriy etilib, yuqori sifatli va likvid 
aktivlarga ustuvorlik berilishi talab etiladi.

Xorijiy mamlakatlar tajribasini o‘rganishda avvalo sug‘urta sohasining asosiy ko‘rsatkichlarini tahlil qilish 
maqsadga muvofiq hisoblanadi. Yuqoridagi jadvalga bir qator xorijiy mamlakatlarda tegishli yillarda sug‘urta 
mukofotlarining umumiy miqdori, 2009–2018 yillarda yillik o‘rtacha ko‘rsatkichlari va yillik o‘rtacha o‘sishi tahlil 
qilingan (2-jadval).

2-jadval. 2018-2023 yillarda xorijiy mamlakatlarda jami sugʻurta mukofotlarining koʻrsatkichlari (mln. AQSh 
dollari)

№ Mamlakatlar 2023 yilda jami 
tushum

2023–2018 yillarda yillik 
oʻrtacha koʻrsatkichi

Yillik oʻrtacha oʻsishi, 
foizda (2018-2023)

1. Bahrayn 1 050 900 0.075

2. Indoneziya 32 000 26 000 0.095

3. Iordaniya 1 300 1 050 0.075

4. Malayziya 22 500 19 000 0.060

5. Pokiston 5 500 4 200 0.110

6. Turkiya 24 000 18 500 0.085

7. BAA 14 531 13 200 0.070

Tahlil qilingan yangilangan ma’lumotlar asosida shuni ta’kidlash mumkinki, so‘nggi yillarda ham sug‘urta 
mukofotlari hajmi bo‘yicha mamlakatlar kesimida sezilarli tafovutlar saqlanib qolgan. Xususan, Indoneziya, 
Malayziya va Turkiya sug‘urta bozorlari hajmi jihatidan yetakchi o‘rinlarni egallab, boshqa mamlakatlarga 
nisbatan ancha yuqori ko‘rsatkichlarni namoyon etmoqda. Jumladan, Indoneziyada sug‘urta mukofotlari hajmi 
30 mlrd. AQSh dollaridan oshgan bo‘lib, bu mamlakatning katta aholisi, sug‘urta xizmatlariga talabning ortishi 
hamda moliyaviy infratuzilmaning rivojlanishi bilan izohlanadi. Malayziyada esa sug‘urta bozori nisbatan 
barqaror rivojlanib, 20 mlrd. AQSh dollaridan ortiq hajmga yetgan, bu esa mamlakatda sug‘urta sektorining 
institutsional jihatdan shakllanganligini ko‘rsatadi.

Sug‘urta kompaniyasi sug‘urta mukofotlarini qoplash uchun zarur bo‘lgan sug‘urta jamg‘armasini yaratish 
uchun juda aniq hisob-kitob qilishlari zarur. Sug‘urta kompaniyalarida daromadning shakllanishi yillik o‘sishni 
ta’minlaydi, ammo bu bozorning haqiqiy imkoniyatlariga bog‘liq. Bunda bir qator ta’sir etuvchi sabablar, xususan: 
aholi orasida sug‘urta mahsulotlari to‘g‘risida ma’lumot etishmasligi, sotib olish qobiliyatining pasayishi, sug‘urta 
mahsulotlarining jamiyatdagi roli sezilarli darajada emasligi va boshqalar, sug‘urta kompaniyalari nazorati 
ostida emasligini ta’kidlab o‘tish lozim. Obuna portfelining tarkibi sug‘urta faoliyatining moliyaviy xavfsizligi va 
kompaniya daromadini tahlil qilgan holda ishlab chiqilishi kerak.

X U L O S A  V A  T A K L I F L A R
Yuqoridagi tahlillardan kelib chiqqan holda, sug‘urta kompaniyalarida moliyaviy xavfsizlikni taʼminlashda 

monitoring tizimini samarali tashkil etish hal qiluvchi ahamiyatga ega ekanligi aniqlanadi. Xususan, moliyaviy 
ko‘rsatkichlarni doimiy ravishda kuzatish, ularning o‘zgarish tendensiyalarini tahlil qilish hamda tezkor 
qaror qabul qilish imkoniyati kompaniyaning barqaror faoliyatini taʼminlashga xizmat qiladi. Bu jarayonda 
maʼlumotlarning ishonchliligi, tizimliligi va o‘z vaqtida taqdim etilishi strategik boshqaruv sifatini oshiradi hamda 
moliyaviy rejalashtirishning ilmiy asoslanganligini taʼminlaydi. Shu nuqtai nazardan, AQShda qo‘llaniladigan 
Risk-Based Capital (RBC) tizimi sug‘urta kompaniyalarining kapital yetarliligini risklar bilan bog‘liq holda 
baholashda samarali mexanizm sifatida namoyon bo‘ladi.

RBC tizimining asosiy ustunligi shundaki, u kompaniya faoliyatida uchraydigan turli risklarni kompleks 
tarzda hisobga olib, moliyaviy barqarorlik darajasini aniqlash imkonini beradi. Shu orqali nafaqat joriy moliyaviy 
holatni baholash, balki kelgusida yuzaga kelishi mumkin bo‘lgan bankrotlik xavfini oldindan prognoz qilish 
imkoniyati yaratiladi. Biroq ushbu metodologiyaning murakkabligi, katta hajmdagi maʼlumotlarga ehtiyoj va ayrim 
sifat omillarini hisobga olmasligi uning cheklovlari sifatida namoyon bo‘ladi. Masalan, inson kapitali, boshqaruv 
sifatini baholash yoki tashqi muhitga moslashuvchanlik kabi omillar nazardan chetda qolishi mumkin.

Shu bilan birga, xalqaro tajribalar shuni ko‘rsatadiki, sug‘urta kompaniyalarining moliyaviy xavfsizligi 
faqatgina kapital yetarliligi bilan cheklanmay, balki investitsiya faoliyati samaradorligi, likvidlik darajasi, 
majburiyatlarni o‘z vaqtida bajarish qobiliyati va bozor infratuzilmasining rivojlanganligi bilan ham chambarchas 
bog‘liqdir. Sug‘urta kompaniyalari moliya bozorining muhim institutsional ishtirokchilari sifatida iqtisodiyotda 
barqarorlikni taʼminlashda katta rol o‘ynaydi. Ularning moliyaviy holatidagi o‘zgarishlar butun moliyaviy tizimga 
multiplikativ taʼsir ko‘rsatishi mumkin.

Xulosa qilib aytganda, sug‘urta kompaniyalarida moliyaviy xavfsizlikni taʼminlash kompleks yondashuvni 
talab qiladi. Bunda zamonaviy monitoring tizimlarini joriy etish, xalqaro ilg‘or amaliyotlarni milliy sharoitga 
moslashtirish, risklarga asoslangan baholash usullarini takomillashtirish hamda institutsional muhitni 
mustahkamlash ustuvor yo‘nalishlar sifatida qaralishi lozim. Bu esa nafaqat alohida kompaniyalar, balki butun 
moliyaviy tizim barqarorligini taʼminlashga xizmat qiladi.

